
				पुटमेतत् सुपुष्टितम्
सेव्यसेवकोपदेशः । ८१



करोति सेवकः सेवां तावदाशामिवायताम् ।

यावद्भोगरसज्ञेन यौवनेन वियुज्यते ।। २१ ॥


चक्षुर्दार्यञ्जलौ पाणिः स्तुतौ जिह्वा नतौ शिरः ।

अहो नु सेवकैः कायः परोपकरणीकृतः ॥ २२ ॥


हन्त याच्ञावमानेन सेवको लघुतां गतः ।

सेवापङ्कपदे मग्नो यदन्विष्टो न लभ्यते ॥ २३ ॥


अविश्रान्त्याविरक्तस्य दीर्घोच्छ्वासेन  शुष्यतः ।

जरेव दुःसहा जन्तोः सेवा संकोचकारिणी ॥ २४ ॥


त्रुट्यति क्लिन्नतन्त्रीव मालेव म्लायति क्षणात् ।

सेवा नारचयत्येव दिनच्छेदेन नश्यति ॥ २५ ॥


सेवासंक्षपिताङ्गानां राजरथ्यासु शुष्यताम् ।

तीव्रतृष्णाविषार्तानां शरणं शमवारिदः ॥ २६ ॥


लोभस्य मोहाध्वनि वृद्धभावे जाता दुराशाशयितस्य सेवा ।

अधोमुखी सा सततं सलज्जा जरत्कुमारीव न कस्य शोच्या ॥ २७ ॥


आशेव शून्येषु विवर्तमाना तृष्णेव संतोषपराङ्मुखीयम् ।

दिवानिशं कर्षणदीर्घरज्जुः सेवा सुराणामपि दैन्यभूमिः ॥ २८ ॥


निसर्गवन्ध्यासु फलाशया ये कुर्वन्ति सेवासु सदा प्रयत्नम् ।

कृषिप्रवृत्ताः शशशृङ्गकोट्या खनन्ति मूर्खाः खलु खस्थलीं ते ॥ २९ ॥


अन्तःस्थितेऽप्यात्मनि यैः क्रियन्ते सेवाप्रवृत्तैः पुरुषैः प्रणामाः ।

दुग्धाब्धिकल्लोलिनि कूलकच्छे तृष्णातुरास्ते जलमर्थयन्ते ॥ ३० ॥


भागीरथीतीरवनान्तरेषु फलावनम्रेषु महाद्रुमेषु ।

क्षुत्तापतृष्णाशमनेषु सत्सु किं दैन्यसेवाव्यसनावमानैः ॥ ३१ ॥


नित्यप्रसक्त्या न सृजत्यवज्ञां न लौल्यगर्हागणनां करोति ।

अत्यन्तयाच्ञासु न याति खेदं भिक्षाभुजां पात्रमतो नु सेव्यम् ॥ ३२ ॥


जयन्ति ते स्वस्ति नमोऽस्तु तेभ्यः प्रभुप्रणामच्युतमानरत्नम् ।

सेवाप्रयासव्यसनेषु मिथ्या रथ्यारजोभागि शिरो न येषाम् ॥ ३३ ॥



८द्वि० गु०

